
ராஜா (ப்ரஜாபால) உவாச ।
நமாமி தே³வம் ஜக³தாம் ச மூர்த்திம் கோ³பேந்த்³ரமிந்த்³ராநுஜமப்ரமேயம் ।
ஸம்ஸாரசக்ரக்ரமணைகத³க்ஷம்க்ஷிதீத⁴ரம் தே³வவரம் நமாமி ॥ 12॥
ப⁴வோத³தௌ⁴ து:³க²ஶதோர்ம்மிபீ⁴மே ஜராவர்த்தே க்ரு’ஷ்ணபாதாலமூலே ।
தத³ந்தமேகோ த³த⁴தே ஸுக²ம் மே நமோऽஸ்து தே கோ³பதிரப்ரமேய ॥ 13॥
வ்யாத்⁴யாதி³யுக்த: புருஷைர்க்³ரஹைஶ்ச ஸங்க⁴ட்டமாநம் புநரேவ தே³வ ।
நமோऽஸ்து தே யுத்³த⁴ரதே மஹாத்மா ஜநார்த³நோ கோ³பதிருக்³ரபா³ஹு:॥ 14॥
த்வமுத்தம:ஸர்வவிதா³ம் ஸுரேஶ த்வயா ததம் விஶ்வமித³ம் ஸமஸ்தம் ।
கோ³பேந்த்³ர மாம் பாஹி மஹாநுபா⁴வ ப⁴வாத்³பீ⁴தம் திக்³மரதா²ங்க³பாணே ॥ 15॥
பரோऽஸி தே³வ ப்ரவர:ஸுராணாம் பும்ஸ:ஸ்வரூபோऽஸி ஶஶிப்ரகாஶ: ।
ஹுதாஶவக்த்ராச்யுத தீவ்ரபா⁴வ கோ³பேந்த்³ர மாம் பாஹி ப⁴வே பதந்தம் ॥ 16॥
ஸம்ஸாரசக்ரக்ரமணாந்யநேகாந்யாவிர்ப⁴வந்த்யச்யுத தே³ஹிநாம் யத் ।
த்வந்மாயயா மோஹிதாநாம் ஸுரேஶ கஸ்தே மாயாம் தரதே த்³வந்த்³வதா⁴மா ॥ 17॥
அகோ³த்ரமஸ்பர்ஶமரூபக³ந்த⁴மநாமநிர்தே³ஶமஜம் வரேண்யம் ।
கோ³பேந்த்³ர த்வாம் யத்³யுபாஸந்தி தீ⁴ராஸ்தே முக்திபா⁴ஜோ ப⁴வப³ந்த⁴முக்தா: ॥
18॥
ஶப்³தா³திக³ம் வ்யோமரூபம் விமூர்த்திம் விகர்ம்மிணாம் ஶுப⁴பா⁴வம் வரேண்யம் ।
சக்ராப்³ஜபாணிம் து ததோ²பசாராது³க்தம் புராணே ஸததம் நமாமி ॥ 19॥
த்ரிவிக்ரமம் க்ராந்தஜக³த்த்ரயம் ச சதுர்மூர்த்திம் விஶ்வக³தாம் க்ஷிதீஶம் ।
ஶம்பு⁴ம் விபு⁴ம் பூ⁴தபதிம் ஸுரேஶம் நமாம்யஹம் விஷ்ணுமநந்தமூர்த்திம் ॥ 20॥
த்வம் தே³வ ஸர்வாணி சராசராணி ஸ்ரு’ஜஸ்யதோ²ஸம்ஹரஸே த்வமேவ ।
மாம் முக்திகாமம் நய தே³வ ஶீக்⁴ரம் யஸ்மிந் க³தா யோகி³நோ நாபயாந்தி ॥ 21॥
ஜயஸ்வ கோ³விந்த³ மஹாநுபா⁴வ ஜயஸ்வ விஷ்ணோ ஜய பத்³மநாப⁴ ।

ஜயஸ்வ ஸர்வஜ்ஞ ஜயாப்ரமேய ஜயஸ்வ விஶ்வேஶ்வர விஶ்வமூர்த்தே ॥ 22॥
இதி வராஹபுராணே ஷட்த்ரிம்ஶாத்⁴யாயாந்தர்க³தம்

ராஜா ப்ரஜாபாலக்ரு’தம் விஷ்ணுஸ்தோத்ரம் ஸமாப்தம் ।
வராஹபுராண । அத்⁴யாய 36/12-22॥

